Thema: Bwlio (eliffant a llygoden)
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 
Sleid 1: Teitl - Bwlio
Mae bwlio yn wahanol i ffraeo / gwympo mas / cweryla neu anghytuno arferol.
Dyma chwe nodwedd o fwlio:
1. Mae yna fwriad pwrpasol i frifo/ roi loes neu fychanu.
2. Mae’r awydd i frifo/rhoi loes yn cael ei weithredu yn gorfforol neu yn eiriol.
3. Mae'r weithred yn niweidiol.
4. Mae'r gweithredu gan berson mwy pwerus neu grŵp o blant yn erbyn rhywun gwannach.
5. Does dim rheswm na chyfiawnhad dros y gweithredu. 
6. Mae'n cael ei ailadrodd dros gyfnod o amser ac mae’r bwli yn cael pleser o’i wneud.
Sleid 2: Plant trist

Mae bwlio yn broblem. Mae bwlio yn gallu gwneud i blant deimlo’n ofnus, yn sâl/dost, yn unig ac yn drist. Mae bwlis yn gallu taro, cicio, gwthio neu frifo plant. Maen nhw’n galw enwau, yn bygwth, yn dychryn ac yn dweud celwydd.
Mae’r bwli yn dweud pethau cas a sbeitlyd, yn cuddio neu’n dwyn eiddo plentyn arall neu’n eu gadael allan o’r grŵp ar bwrpas. Weithiau mae bwli yn trio gorfodi plentyn i wneud pethau dydyn nhw ddim eisiau ei wneud. 

Mae bechgyn a merched yn euog o fod yn fwlis. Does dim rhaid bod yn fawr o gorff i fod yn fwli, mae tafod milain yr un mor effeithiol â phwniad/clatsien. 

Mewn cyfweliad dwedodd Dr Andy Hickson, un o aelodau’r Gynghrair Gwrth-fwlio bod bwlio geiriol wedi digwydd ar hyd y blynyddoedd. Mae geiriau sbeitlyd wedi eu hanelu at un person yn gallu gwthio’r person i ymylon cymdeithas yr ysgol, ac wedyn dydyn nhw ddim yn teimlo’n hapus na’n ddiogel. Ychwanegodd Dr. Hickson bod bwlio wedi dod yn fwy amlwg oherwydd y defnydd o wefannau cymdeithasol. Yn yr hen ddyddiau roedd plant oedd yn cael eu bwlio amser egwyl neu amser cinio yn gallu dianc i ddiogelwch eu cartrefi gyda’r nos. Rwan/Nawr gall y bwlio barhau bob awr o’r dydd ac yn ystod y penwythnosau drwy ddefnyddio ffonau symudol a chyfrifiaduron.
Sleid 3: Y prif bwyntiau isod (cliciwch ar bob pwynt iddyn nhw ymddangos ar y sgrin fesul un, mae’r cynta yno’n barod)
Dyma rai ffyrdd mae arbenigwyr yn awgrymu i ddelio â sefyllfa o fwlio:

Anwybyddwch y bwli. Gwnewch eich gorau i anwybyddu bygythiadau'r bwli. Esgus/Cogiwch nad ydych yn eu clywed a cherddwch i ffwrdd. Mae bwlis eisiau ymateb mawr i'w pryfocio a’i sbeit. Os wnewch chi ddim ymateb mae yna obaith y gwnawn nhw roi’r gorau i’ch poeni chi.
Byddwch yn gadarn, defnyddiwch eich llais! Dwedwch wrth y bwli "Na! Paid!" mewn llais uchel. Yna cerddwch i ffwrdd.  
Peidiwch â bwlio yn ôl. Peidiwch â tharo, cicio, neu wthio yn ôl.  Mae ymladd yn ôl yn beryglus. Hefyd dych chi’n debygol o gael cosb. 

Peidiwch â dangos eich teimladau i’r bwli. Cynlluniwch ymlaen llaw. Sut gallwch chi stopio eich hun rhag mynd yn flin neu ddangos eich bod chi wedi cynhyrfu? 

Dywedwch wrth oedolyn - naill ai rhiant neu athro. Os dych chi’n cael eich bwlio, mae'n bwysig iawn dweud wrth oedolyn. Mae athrawon yn yr ysgol i gyd i fod i helpu i atal bwlio. Weithiau fe fydd y bwlis yn stopio’n syth ar ôl i athrawes gael gair â nhw oherwydd dydyn nhw ddim eisiau i’w rhieni wybod.
Os mai bwlio drwy ddefnyddio technoleg ydy’r broblem yna mae cyngor ychwanegol:

Cadwch bob tystiolaeth, pob tecst, gwnewch screenshot o dudalen we - ac wedyn reportiwch y cyfan/ dwedwch wrth rywun mewn awdurdod am y broblem. Os ydy’r negeseuon yn bygwth trais corfforol neu rywiol yna mae’n bosib mynd â’r dystiolaeth at yr heddlu.
Does dim byd sy’n cael ei wneud ar y we yn gyfrinachol - mae’n bosib olrhain hanes pob neges, felly os oes rhywun yn bod yn niwsans go iawn mi fedr yr heddlu ddelio â’r mater.
Sleid 4: Llun o eliffant a llygoden

Peidiwch ag aros yn dawel os dych chi’n gwybod bod rhywun yn cael amser caled.
Dwedodd yr Archesgob Desmond TuTu,

“Os dych chi’n yn niwtral mewn sefyllfaoedd o anghyfiawnder, yna dych chi wedi dewis ochr y bwli. Os ydy eliffant a’i droed ar gynffon llygoden, a dych chi’n dweud eich bod chi’n niwtral, ni fydd y llygoden yn gwerthfawrogi eich niwtraliaeth. "
Sleid 5: Datganiad positif

Mae’n rhaid i ni weithredu mewn ffyrdd positif os am sefyll yn erbyn bwlio. Dydy gwneud dim byd neu fod yn niwtral ddim yn opsiwn. Beth allwn ni wneud sydd yn bositif? Dyma gyngor o lyfr y Diarhebion yn y Beibl,
Sleid 6: Y cyngor isod
Gallwn wrthod ffraeo/cwympo mas,

Mae gwrthod ffraeo yn beth call i'w wneud, gall unrhyw ffŵl godi helynt. (Diarhebion 3:20)
Gallwn fod yn garedig,
Mae'r un sy'n ceisio gwneud beth sy'n iawn a bod yn garedig yn cael bywyd, llwyddiant ac enw da. (Diarhebion 21:21)
Sleid 7: Yr adnod isod 

Rheol aur y Beibl am ymddwyn yn bositif a pharchu eraill ydy’r adnod yma o Luc pennod 6, 

Dylech chi drin pobl eraill fel byddech chi'n hoffi iddyn nhw eich trin chi. (Luc 6:31)
Sleid 8: Parchwn ein gilydd

Dim ond wrth gyd-weithio gallwn ni atal bwlio. Tydi oedolion, hyd yn oed athrawon, ddim yn gallu darllen ein meddyliau - os nad ydyn ni’n dweud bod problem yna does dim posib i ni gael help. Peidiwch ag ofni rhannu eich gofidiau. Rydyn ni’n dymuno cael ysgol hapus a diogel, ysgol sydd â disgyblion bodlon eu byd. Petawn ni i gyd yn ymdrechu i fod yn garedig a pharchu eraill byddai’r sôn am fwlio yn diflannu.
Gweddïwn: Ein Tad, diolch am y cyfle i ystyried y broblem o fwlio. Helpa ni i beidio â bod yn niwtral, ond i sefyll yn gadarn yn erbyn y bwlis. Helpa bob un ohonon ni i reoli ein tymer, ein teimladau a’n tafod fel ein bod yn gallu cyd-fyw yn hapus yn yr ysgol. Rho’r nerth i ni i ymddwyn yn bositif ac i ddilyn y cyfarwyddiadau yn y Beibl sy’n dweud y dylen ni ddweud pethau sy'n helpu pobl eraill - pethau sy'n bendithio'r rhai sy'n ein clywed ni.* Mae’r ffydd Gristnogol yn sôn am gariad Duw ac eisiau gweld cariad Duw yn weithredol yn y byd. Mae’r Beibl yn annog pobl i fyw fel brodyr a chwiorydd i’w gilydd, yn cynorthwyo ac yn cefnogi ei gilydd.  Mae’r Beibl yn rhoi’r her i ni i garu ein gelynion. Mae bywyd yn gallu bod yn anodd felly helpa ni i fyw bywydau positif. Amen.

